
195 hitz

GARI BERASALUZE 

Hego haizea

 

Mundua erotuta dago. Heriotza Zigorraren Aurkako Eguna ospatu zuten atzo hainbat eta hainbat herrialdetan, eta horietako askok, bihar bertan, duela 513 urte Mundu Berria aurkitu eta aurrera egin ahal izateko milaka eta milaka lagun hil izana ospatuko dute lasai asko. Denok jaio eta hiltzen gara kontraesanekin, baina argi dago batzuen kontraesanak beste batzuenak baino kontraesanagoak direla. Orain eremu handiko saltokietan aurkitzen ditugu aspaldiko lagunak, dotore jantzita agertu behar dugu edonon, eta merkea iruditzen zaigu espekulazioak lekuz kanpo eramandako prezioen azpitik dagoen edozein etxebizitza. Loreak ere saldu ditzaten hazarazten dituzte dagoeneko hemen, eta guk horiek erosten ditugu, maite ditugunei inguruotako mendi eta bailaren benetako koloreetako musuak oparitu beharrean. Herenegun entzun nuen, dokumental batean, munduaren historia ordubetean laburtuko bagenu, loreek azken 90 segundoetan soilik agertu beharko luketela. Ez zuten esan, ordea, gure kontraesanak azken bost, hamar edota hogei segundoetan hasi ziren nabarmentzen, baina guztiek lekua izateko ordubete osoa beharko genukeelakoan nago. Azken batean, leherketa indartsua sortzen duen sugar apala dira, baina segundo erdiko erokeriak ordubetearekin amai dezake berehala. Eta horretan ari gara, gero eta azkarrago, presaka, erotuta, mundua behin eta berriz heriotza zigorrera kondenatzen, epaiketarik gabe, kapitalismoa epailearekin oheratzen den bitartean. 

